
Lo dauden harriak, bizi diren herriak 

Urubamba ibaiari jarraituz, Inken Haran Sakratuak Ameriketako zibilizazio handienetako baten ondarea gordetzen du, kolonizatutako hiriburutik, Cuscotik, espainiarrek inoiz aurkitu ez zuten inken azken gotorlekuraino, Machu Pichuraino. 

Iñaki Giralt 

Alvaro Etxezortu 

Cuscoko Armen Plazara iritsi eta herri baten taupada entzun daitekeen plaza horietako bat dela sumatzen da berehala. Badira munduan herritarren joan-etorriak zaintzen dituzten esanahi handiko plazak, eta horietako bat da Cuscokoa. Kitxua hizkuntzan zilbor esan nahi du. Inka inperioaren hiriburu izandakoa, Cuscoko plazak apenas duen espainiarrak iritsi aurreko arrastorik. Katedrala alde batetik, kolonia zen garaiko etxeak bestetik... Espainiarrak bereziki tematu ziren hiria suntsitzen, eta inken eraikinen gainean eraiki zituzten euren etxe, jauregi eta elizak. 1533. urtean sartu ziren espainiarrak Cuscon. Boterea berreskuratzeko, inkek ondoren egin zituzten saioak alferrikakoak izan ziren, eta 1572an Tupac Amaru buruzagia hil zuten espainiarrek, nola ez, Armen Plazan. 

Cuscon dauden inken arrasto bakarrenetakoak eurek eraiki zituzten hormetako harritzarrak dira. Loreto eta Hatun Rumiyoc kaleetakoak ikusgarriak dira. Inken zeremonien enparantza zegoen lekuan egin zuten espainiarrek Armen Plaza. Inguruan zeuden garai batean inken eraikin nagusiak Cuscon; Viracocharen jauregia, esate baterako. Hortik ateratzen ziren inka inperioaren lau lurralde nagusietara zihoazen lau bideak. Gaur egun, kolonia garaiko plaza ederrenetako bat da. Plazatik ateratzen dira Cusco hiri ederra egiten duten kalexkak; Unescok gizateriaren ondare izendatu zuen. 

Tachacutec inkak diseinatu zituen kalexka estuak, eta elezaharrak dioenez, puma baten buruaren forma eman zion Cuscori. San Blas auzoa da adierazgarriena, izen bereko enparantza eta Nazarenas enparantza xarmantak tartean. Turisten joan-etorria handia da Cuscon, baina horrek ez dio edertasunik kentzen. Santo Domingo komentuaren inguruan artisauen lanak ikus eta eros daitezke. Espainiarrek Coricancha edo eguzkiaren tenpluaren gainean eraiki zuten komentua, aurretik barruan zegoen urre guztia ostu ondoren. Urrea biltzen zuten inkek eguzkiaren tenpluan, eta Europara ekarri zuten kolonizatzaileek. 1950ean izandako lurrikararen ondoren cuscotarrek ospatu egin zuten komentua suntsitu arren inken hormetako harritzarrak zutik iraun izana. Handiak izanagatik, ikusgarria da nola dauden kokatuta, baita angelu okerrekoak ere. Komentuaren barruan oraindik ere aurki daiteke inken jainkoen arrastorik, eta kanpoaldean lanetan ari dira egokitu eta inkek ondarea berriro argira ateratzeko. 

Edonola, inken eta horien ondorengoen arrastoei jarraitzeko Cuscoko inguruetara joan behar da, Haran Sakratua zeharkatu ondoren, Machu Pichura iritsi arte. Azken hori da Cuscoren kontrako adibidea, 1911. urtea arte perutarrek soilik baitzuten haren berri. 

Sacsayhuaman 

Kondairak Cuscori jartzen dion pumaren itxura Sacsayhuamandik ikus daiteke. Oinez 45 minutura dagoen tenplua da Sacsayhuaman, Cuscotik hiru kilometrora. Igoera, ordea, gogorra da, garaieraren eraginez. Zaldiz igo daiteke, egun bakarrean Sacsayhuaman ezagutzeaz gain, bide batez, Kenko, Puca-Pucara eta Tambomachay ere bisitatuz. Sacsayhuamanen zeremonietarako erabiltzen zen lautada harritzar handiekin egindako harresiek inguratzen dute. Hiriaren eta inguruen ikuspegia paregabea da, eta handik ondo asko ikus daiteke mendi batean armadak belarretan idatzi eta zaintzen duen leloa: «Viva el Peru». 

Ekainaren 24an, eguzkiaren festa Sacsayhuamanen ospatzen da gaur egun. Garai batean Viracocharen tenpluan ospatzen zen. Urte askoan debekatuta egon zen, eta cuscotarrentzat gaur egun askatasun esanahia du. Edadeko jendeak bakarrik ez, gazteak ere euren arbasoen ohiturak eta memoria berreskuratzen saiatzen dira (sineskerian erori gabe), kristautasuna erlijio nagusia izan arren. 

Sacsayhuamango eguzkiaren festan turistak eta bertakoak nahasten dira. Perun ekitaldi seinalatua da, eta kitxuarrak biltzen dira festara. Neguko solstizioa izaten da ekainaren 24an hego hemisferioan, eta uste da gehiago ez urruntzeko eta gerturatzeko eskatzeko egiten zutela festa inkek. Kitxueraz ospatzen da, eta Udalak antolatu arren, biltzen den jendea eta euren jantziak ikustea merezi du. 

Pisac 

Machu Pichuren ondoren Peruko leku ikusgarrienetako bat da. Haran Sakratuaren hasiera da. Herritik zortzi kilometrora dago, eta komeni da taxi bat hartu eta itzultzeko ere hitzordua egitea. Quanchisraquay gunean hasten da bisita (ez da sarrerarik ordaindu behar). Autoentzat dagoen aparkalekuaren ondoren eskulanak saltzen duten emakumeak daude. Artilezko gaiak (txanoak, besteak beste) erosi nahi bada, Cusco baino leku hobea da hori; saltzaileak berak dira artisauak, eta merkeago erosteaz gain eta egileak diru gehiago irabazteaz gain, artile eta tindu tradizionalarekin egindako gaiak dira, eta ez modu industrialean. 

Bi ordu inguru behar da gutxienez Pisac ikusteko. Igoera eta garaieraren eragina samurtzeko, muña landarearen hostoa eskuetan igurtzi eta usaintzea komeni da; menda da. Koka hostoa ere erabiltzen da, ahoan mastekatu edo infusioan hartuta. Antachaka inken hilerria da, eta mendian ikus daitezke oraindik gorputzak lurperatzeko egindako zuloak. Urteetan lapurrak banan-banan atera dituzte hildakoak urrea edo beste altxorren bat aurkituko zutelakoan. Lehen eraikinak ikusi ondoren, bideak pumaren tunela zeharkatzen du. Mendian gora Intihuatana edo eguzkiaren tenplua dagoenez, zaintze postuak ohikoak dira hor. Harriaren tamainak argitzen du eraikinaren garrantzia zein den, Sacsayhumanen bezala. Tenplura iritsi aurretik haranaren ikuspegi ederra dago. Ugariak dira Haran Sakratu guztian inkek lurra lantzeko egiten zituzten terrazak. 

Chinchero 

Haran Sakratuko herri politenetako bat da, mendikoa, hiriaren burrunbatik urrun. Kaleak harrizkoak dira. Plaza nagusian artisauak daude euren lanak saltzen, eta inguruan lurra lantzeko terrazetan patata nola lehortzen duten ikus daiteke; inken ondorengoen eguneroko bizitza da. Chincheron dago Peruko kristau eliza interesgarrienetako bat. XVI. mendekoa da, eta inkek espainiarrentzako egindako margoak ikus daitezke sabaian, gerra nolakoa izan zen erakutsiz: zaldiak, odola, hildakoak... Igandeko azoka koloretsua da, baina turista asko joaten dira, eta herria bere horretan ezagutzeko, hobe da beste egun batean joatea. 

Ollantaytambo 

Machu Pichura joateko sarrera da Ollantaytambo, Aguas Calientes aurreko azken geltokia delako. Inken herriaren forma gorde duen herrietako bat da, urbanismo formula bikainak erakusten ditu. Hala ere, Ollantaytamboren edertasuna gotorlekuan dago. Sacsayuhuamanen galdu ondoren, Manco Inkak garaipena lortu zuen hor espainiarren kontra. Bertakoen arabera, Ollantaytambo gerlariak maite zuen emakumearen omenez egin zuen gotorlekua, Inkaren alaba, eta Inkak harremana begi onez ikusten ez bazuen ere, lanak ikusi ostean onartu zuen. Ez zion horri lanak amaitzeko astirik eman, baina utzitako ondarea handia da. 

Gain batean dago gotorlekua, eta gain horretan 50 tonako harriak daude, fin landutakoak, bata bestearen kontra. Igotzeko eskailerak egin zituzten inkek, baina harriak igotzeko, arranpak. Esklaboek igo ezin izan zituztenak, harrobirako bidean daude, eta harri nekatuak izenarekin gelditu ziren. Gainean, inken etxeak eta biltegiak ikus daitezke, eta ondoko mendi batean armadaren eskola eta kartzela. Gainaren azpian inkek hidroterapia gunea zuten. Turista kopurua handia da Ollantaytambon, eta komeni da goiz joatea. 

Machu Pichu 

Bi modu daude Machu Pichura iristeko. Ohikoena Cuscotik doan trena hartu (Ollantaytambon du azken geltokia) eta Aguas Calientesen jaistea da. Beste turistak baino lehen igo nahi bada, hobe da gaua Aguas Calientesen bertan egitea, eta goizaldean hartzea Machu Pichurako autobusa. Beste modua Inken Bidea oinez egitea da. Hiru eguneko zeharkaldia da, eta bidaia agentzia baten bitartez zama-eramaileekin edo norbere kontura egin daiteke. Bidera iristeko Cuscotik trenez (88. kilometroan jaitsiz) edo autobusez (78. kilometroan) joan daiteke. 

Oraindik misterio bat da zer zen zehazki Machu Pichu. Uste da inkek kolonizatutako beste herri batek eraiki zuela, eta Pachacutec inkak hartu zuela beretzat, XI. mendean. Bikain gordeta dago, eta inguruan oihana ikusgarria da. Eguzkia, lurra eta ura oinarrizkoak ziren Machu Pichun. 285 etxeren aztarnak aurkitu dira, eta etxe bakoitzean lau pertsona inguru bizi zirenez, mendi tontor horretan 1.200 pertsona bizi zirela uste dute. 

Inken Bidea hegoaldetik iristen da. Sarreran egiten dute bat oinez doazenak eta trenez eta autobusez iristen direnak. Atarian terrazak ikus daitezke. Sartu eta berehala Nobleen Hilobia dago, eta eskuinean Ziegen Auzoa. Leku horretan lurrean kondor baten itxura duen harria dago, eta ustea da hor sakrifizioak egiten zituztela, eta kanal txiki batetik odola lurrera sartzen zela. Machu Pichuko lautadan, Inkaren Etxearen ostean, Hiru Jeihoen Tenplua eta Tenplu Handia daude. Auzo sakratua dago hor. Hildakoak lehortzen zituzten lekua dela uste da. Astronomia Gunea ere hor dago, eta harri handi batean, eguzki egutegia. Eguzkiak egiten zituen itzalei esker kalkulatzen zuten inkek astronomia iragarpenak. Lautadaren beste aldean Ilargiaren Tenplua dago. 

Zoragarria da Machu Pichu, batez ere zegoen bezala gorde delako. Espainiarrek, Francisco Pizarrok, ez zuten inoiz aurkitu, tontorrean ezkutatuta dagoelako, eta Hiram Binghamek aurkitu zuela esaten bada ere, lurra lantzen zuten familia batzuk zeuden bertan, Rechartetarrak eta Alvareztarrak, eta horiek eraman zuten horra. Gaur egun jende uholdea handia da egunero, baina, hala ere, eguna ez da alferrik galtzen. Hori izan zen inken azken gotorlekua.  

Nazca, basamortuko marrak 

I. G. / A. E. 

1946. urtean, Maria Reiche kasualitatez iritsi zen Nazcara. Betiko gelditu zen. Bizitza Nazcako basamortuan lurrean marraztuta dauden marrak aztertzen eman zuen, baina gaur egun oraindik inork ezin du frogatu nork eta zertarako egin zituen marra horiek. «Ziurrenik guk inoiz ezagutuko ez dugun teknologia zerabilten antzinakoek. Kontu handiz ezkutatu zuten, baita euren jakinduria ere. Hau izango da inork kendu ezin izango dien altxorra», esan zuen Reichek. 

Hainbat dira marrazkiak, batzuk animalia itxurakoak (tximua, kondorra, kolibria), beste batzuk geometrikoak, eta gizaki baten itxura duen bat ere badago. Estralurtarrek egindakoak direla esan izan dute batzuek, eta ideiak ez hanka eta ez buru ez duen arren, egia da marrak ikusteko leku onena zerua dela. Nazcako aerodromoan dago horretarako aukera. Pixka bat itxaron behar den arren, merezi du. Hegazkin txikiak dira, sei bidaiarirentzat, eta hegazkinei beldurra dienak hobe du bi aldiz pentsatu, nahiz eta ikuskizuna zoragarria izan. Pilotuek batera eta bestera mugitzen dituzte hegazkinak marrak ikusteko. 

Hipotesi nagusietako baten arabera, izarrek zeruan sortzen dituzten formen isla dira marrak lurrean. Izarren mugimendua zehazteko balio zutela pentsatzen dute askok, eta ereite, euri edo uzta garaiari dagozkiela. Irudi geometrikoek ere funtzio hori omen zuten. Mistikoek diotenez, energia positiboa ematen dute, eta hurbiltzeko Panamericana errepideak zeharkatzen duen lekura joan behar da. Mistikoen arabera, energia horrek zurrunbilo txikiak sortzen ditu marren gainean, eta horri esker mantentzen dira garbi, hondar eta harririk gabe. 

Marrak ez dira inken inperioaren garaikoak. Nazca zibilizazioak eginikoak dira. Garai berekoak dira Chauchillako nekropolia eta lur azpiko ur kanalak. Nekropolia ere basamortuan dago, eta lapurrek ateratako momiak ikus daitezke bertatik bertara, euren apaingarri eta ile motots luzeekin. Bertara heltzeko taxi bat hartu behar da, autobusik ez baitago. Egun-pasa polita egin daiteke marrak, nekropolia eta ur kanalak ikusten, baina taxiaren prezioa aurretik zehaztea hobe. Ura eraman behar da. Gaur egungo herriak, gainerakoan, ez du gau bat bertan pasatzeko eskaintzarik.  

Gida praktikoa 

Nola iritsi: Cuscora iristeko modurik zuzenena Limara hegazkinez iritsi, eta handik Cuscora beste hegaldi batean joatea da. Prezioaren arabera, ordea, beste aukera batzuk ere azter daitezke; esate baterako, Txileko Santiagon Sky Airlines konpainiaren Aricara arteko barne hegaldiak hartu (denborarekin hartuz gero, ez da garestia), eta handik autobusez iritsi Cuscora. Gauza bera egin daiteke Boliviako hiriburu La Pazetik. Kontuan hartu behar da, ordea, autobus bidaiak luzeak direla (12 ordutik gora hiri handi batetik bestera), eta atseden hartzeko aprobetxatu nahi bada, merezi du gehiago ordaintzea eserleku zabalagoak edukitzeko. Perun lapurretak ugaritu egin dira errepideetan azken urteetan, eta Poliziaren ohiko kontrolez gain, ez harritu autobusera igotzeko orduan bideokamera batekin bidaia guztiak grabatzen badituzte. 

Non lo egin: Zaila da Perun lo egiteko leku bat aholkatzea. Onena bertara joan eta ikustea da, ohiko hotel garestietatik ihes egin nahi bada behintzat. Autobus geltokian edo aireportuan jende asko ibiltzen da ostatuentzako lanean, eta beraiek azalduko dizute non egin daitekeen lo. Erne egotea komeni da, eta lotsarik gabe zer nahi duzun zuk erabaki. Gertutasuna aintzat hartu behar da, eta ur beroa duten galdetu, ez baita guztietan nahi adina izaten. Merkea eta erosoa da, esate baterako, San Blas ostatua, izen bereko kalean (katedralaren atzealdean). 

Non jan: Armen Plazan jateko aukera asko dago, bai jan tradizionala baita atzerrikoa ere (pasta eta haragia, tartean). 

Jakingarriak: Cusco eta inguruak ondo ezagutzeko hobe da bidaia agentzi handien eskaintzarik ez hartzea. Litekeena da, bestela, Cuscoko katedralean ordu eta erdiko bisita egitea. Badira beste bidaia agentzia txiki batzuk, eskaintza pertsonala egiten dutenak, nahi duzun tokira eramango zaituztenak, eta Peruren, historiaren eta turismoaren beste kontzeptu bat dutenak, berriagoa. Horietako bat da Choquequirao New World familia enpresa. Oso jende atsegina, eta gertuko harremana. Auto batekin nahi duzun lekura eramaten zaituzte, eta bidaiaz gain, edozein gauzatan laguntzeko prest daude beti. 

